
ШЕШІМ
Қазақстан Республикасының атынан

2015 жылғы 7 сәуір        							 Теректі ауылы

	Шығыс Қазақстан облысы Күршім ауданының № 2 аудандық соты құрамында: төрағалық етуші судья С.Ж. Жансейіт, хатшылықта С. Турымованың, прокурор С. Заманбековтың, арызданушының 16.03.2015 жылғы сенімхаты негізіндегі өкілі Г.Қ. Жанаеваның қатысуымен ашық сот отырысында Күршім ауданы әкімінің жылжымайтын мүлікті иесіз деп тану және оған коммуналдық меншік құқығын тану туралы арызы бойынша қозғалған азаматтық істі қарап,
АНЫҚТАҒАНЫ:

	Күршім ауданының әкімі жылжымайтын мүлікті иесіз деп тану және оған коммуналдық меншік құқығын тану туралы арызбен сотқа жүгінген.
	Арызда Күршім ауданына қарасты Теректі ауылының Крахмаль көшесінің 55 үйінде орналасқан Теректі балалар музыка мектебінің ғимаратына ағаштан қосымша жапсарланып салынған, ауданы 284 шаршы метрді құрайтын ғимаратты иесіз деп тануды және оған коммуналдық меншік құқығын тануды сұрайды.
Сот мәжілісінде арызданушының 16.03.2015 жылғы № 04-03/66 сенімхат негізінде әрекет етуші өкілі Г.Қ. Жанаева арызды толықтай колдайтындығын айтты.
Сот, арызданушының өкілін тыңдап, прокурордың арыз қанағаттандырылуға жатады деген қорытындысын ескере отырып, іс құжаттарын зерделеп, арыз толығымен қанағаттандырылуға жатады деген тұжырымға келді.
Сот мәжілісінде анықталғандай Теректі ауылындағы Крахмаль көшесінің 55 үйінде орналасқан Теректі балалар музыка мектебінің ғимаратына ағаштан қосымша жапсарланып салынған ғимарат 1905 жылы салынған. Аталған ғимарат қазіргі таңда пайдаланылмай бос тұр, құжаттары сақталмаған, ғимаратқа күрделі жөндеу жүргізу қажет. Меншік иесін анықтау мақсатында Күршім ауданының әкімі тарапынан Күршім ауданының мемлекеттік мұрағат бөліміне, Зайсан ауданының мұрағатына, Күршім ауданының жер қатынастар бөліміне және аудандық мемлекеттік кірістер басқармасына сұрау хаттар жолданған. Алайда аталған мемлекеттік органдардан бұл нысанның меншік иесі белгісіз деген жауаптар алынған.
Сонымен қатар, Күршім ауданының әділет басқармасының 16.01.2015 жылғы шығыс саны №ЮЛ-3-0024/0 хатына сәйкес аталмыш ғимарат иесіз ретінде 2014 жылдың 17 қаңтардағы Теректі ауылдық округі әкімінің хаты негізінде тіркеуге алынған.
Осы жылжымайтын мүлік объектісіне меншік құқығы немесе басқа да құқығы бар тұлғаларды анықтау мақсатында Күршім ауданының «Рауан» және «Заря» газеттерінің 27.03.2015 жылғы №25 сандарында тиісінше хабарламалар беріліп, сот отырысының болатын күні мен уақыты, мекен жайы көрсетілген. Алайда сот мәжілісіне осы ғимаратқа қандай да бір құқығын мәлімдеген тұлғалар келмеді.
Қазақстан Республикасы Азаматтық кодексінің 242 бабының 3 бөлігіне сәйкес иесi жоқ жылжымайтын заттарды олар табылған аумақтағы республикалық маңызы бар қалалардың, астананың, аудандардың, облыстық маңызы бар қалалардың жергілікті атқарушы органдарының өтініші бойынша жылжымайтын мүлiктi мемлекеттiк тiркеудi жүзеге асыратын орган есепке алады. Жергілікті атқарушы орган иесi жоқ жылжымайтын зат есепке алынған күннен бастап бiр жыл өткен соң бұл затты коммуналдық меншiкке түстi деп тану туралы талап қойып сотқа жүгiнеді.
Жоғарыда көрсетілгендердің негізінде және Қазақстан Республикасы Азаматтық іс жүргізу кодексінің 217-221, 317 баптарын басшылыққа алып, сот

ШЕШІМ ЕТТІ:

Күршім ауданы әкімінің Шығыс Қазақстан облысы, Күршім ауданы, Теректі ауылының Крахмаль көшесі, 55 мекен-жайында орналасқан Теректі балалар музыка мектебінің ғимаратына ағаштан жапсарланып салынған ғимаратты иесіз деп тану және жылжымайтын мүлікке коммуналдық меншік құқығын тану туралы арызы толығымен қанағаттандырылсын.
Шығыс Қазақстан облысы, Күршім ауданы, Теректі ауылының Крахмаль көшесі, 55 мекен-жайында орналасқан Теректі балалар музыка мектебінің ғимаратына ағаштан жапсарланып салынған, көлемі 284 шаршы метр болатын ғимарат иесіз деп танылсын және оған коммуналдық меншік құқығы танылсын.
Шешімге шағым және наразылық шешімнің көшірмесін алған күннен бастап 15 күн ішінде Күршім ауданының №2 аудандық соты арқылы Шығыс Қазақстан облыстық сотының азаматтық және әкімшілік істер жөніндегі апелляциялық сот алқасына келтірілуі мүмкін.
	Шешім судья Жансейіт С.Ж. тарапынан кеңесу бөлмесінде 2 парақ көлемінде компьютерде басылып дайындалды

	Судья                                                                                С.Ж. Жансейіт 

Анықтама.
Шешім заңды күшіне енді: «___» ____________ 2015 жылы\

